




ലത മങ്കേഷ്‌കർ!! പതിറ്റാണ്ടുകളോളം സംഗീത പ്രേമികളുടെ മനസ്സിൽ നാദമഴ
പെയ്യിച്ച ഒരേയൊരു വാനമ്പാടി. ഇന്ത്യയുടെ ‘ഗാനകോകിലം’ ഇനി ദീപ്തമായ
ഒരോർമ്മ... തന്റെ 13ാം വയസ്സിലാണ് ലതാ മങ്കേഷ്‌കർ സംഗീത ലോകത്തേക്ക്
കാലെടുത്ത് വയ്ക്കുന്നത്. ചുരുങ്ങിയ കാലം കൊണ്ട് ഇന്ത്യൻ സംഗീതത്തിലെ
അവിഭാജ്യ സാന്നിധ്യമായി മാറാൻ ലത മങ്കേഷ്‌കറിന് കഴിഞ്ഞു.

മറാത്ത നാടകവേദിയിലെ ഗായകനായിരുന്ന ദീനനാഥ് മങ്കേഷ്‌കറുടെ
ആറുമക്കളിൽ മൂത്തയാളായി 1929-ലാണ് ലതയുടെ ജനനം. അമ്മ ശുദ്ധമാതി. 
ലത മങ്കേഷ്‌കറിന്റെ ആദ്യ പേര് ഹേമ എന്നായിരുന്നു. പിന്നീട്, ദീനനാഥിന്റെ
ഭാവ്ബന്ധൻ എന്ന നാടകത്തിലെ കഥാപാത്രത്തിന്റെ പേരായ ലതിക എന്ന
പേരുമായി ബന്ധപ്പെടുത്തി പേര് ലത എന്നാക്കിമാറ്റി. ഹൃദ്യനാഥ് മങ്കേഷ്കർ, 
ആശാ ഭോസ്‌ലേ, ഉഷാ മങ്കേഷ്കർ, മീനാ മങ്കേഷ്കർ എന്നിവരാണ്‌
സഹോദരങ്ങൾ.



1942-ൽ 'കിടി ഹസാൽ' എന്ന മറാത്തി ചിത്രത്തിൽ ''നാചു യാ ഗാഥേ..ഖേലു നാ
മണി ഹാസ് ബാരി..'' എന്ന ഗാനത്തിലൂടെയാണ് ലത മങ്കേഷ്‌കർ എന്ന
ഗായികയുടെ ജനനം. പക്ഷെ ഈ ഗാനം സിനിമയിൽ പ്രത്യക്ഷപ്പട്ടില്ല. എന്നാൽ
അതെ വർഷം തന്നെ 'പാഹിലി മംഗള-ഗോർ' എന്ന മറാത്തി ചിത്രത്തിൽ
അഭിനയിക്കുകയും ''നടാലി ചൈത്രാചി നവാലായി…'' എന്ന ഗാനം
ആലപിക്കുകയും ചെയ്തു.1948ൽ പുറത്തിറങ്ങിയ 'മജ്ബൂർ' എന്ന ചിത്രത്തിന്
വേണ്ടി ''മേരാ ദിൽ തോഡാ..'' എന്ന ഗാനം പുറത്തെത്തിയതോടെ ലത മങ്കേഷ്‌കർ
എന്ന ഗായിക ശ്രദ്ധേയയാകാൻ തുടങ്ങി.

1949ൽ 'മഹൽ' എന്ന സിനിമയിലെ 'ആയേഗ ആനേവാല' എന്ന ഗാനമാണ്​
ലതയുടെ ആദ്യ ഹിറ്റ്. സച്ചിൻ ദേവ് ബർമൻ, സലീൽ ചൗധരി, ശങ്കർ ജയ്കിഷൻ,
മദൻ മോഹൻ, ഖയ്യാം, പണ്ഡിറ്റ് അമർനാഥ്, ഹുസൻലാൽ ഭഗത് റാം തുടങ്ങി
അക്കാലത്തെ പ്രശസ്ത സംഗീത സംവിധായകർക്കെല്ലാം വേണ്ടി അവർ പിന്നീട്
പാടി. മുഹമ്മദ് റാഫി, കിഷോർ കുമാർ, മുകേഷ്, ഹേമന്ത് കുമാർ, മഹേന്ദ്ര കപൂർ,
മന്ന ഡേ തുടങ്ങിയ പ്രശസ്തരായ ഗായകർക്കൊപ്പവും ലതയു​ടെ ശബ്ദം മുഴങ്ങി.
1950കളിൽ ബൈജു ബാവ്​ര (1952), മദർ ഇന്ത്യ (1957), ദേവദാസ് (1955), ചോരി
ചോരി (1956), മധുമതി (1958) എന്നീ ചിത്രങ്ങളിലും ലത അഭിനയിച്ചു.







ലോകത്തിലേറ്റവും കൂടുതൽ ഗാനങ്ങൾ റെക്കോർഡ് ചെയ്യപ്പെട്ടവരുടെ
കൂട്ടത്തിൽ ലത മങ്കേഷ്കറുമുണ്ട്. ഹിന്ദി, മറാഠി, ബംഗാളി, മലയാളം തുടങ്ങി
മുപ്പത്തിയാറോളം പ്രാദേശിക ഭാഷകളിൽ പാടിയിട്ടുണ്ട്. ഇന്ത്യൻ ഭാഷകളിലും
വിദേശഭാഷകളിലുമായി 30,000ത്തിലേറെ ഗാനങ്ങൾ പാടിയിട്ടുണ്ട്. നെല്ല്​' എന്ന
ചിത്രത്തിൽ വയലാർ എഴുതി സലിൽ ചൗധരി ഈണം പകർന്ന കദളി
കൺകദളി ചെങ്കദളി പൂ വേണോ...' എന്ന ഗാനമാണ് മലയാളത്തിൽ
ആലപിച്ചത്​.



ഗാനരചയിതാവ്, നടി, നിർമ്മാതാവ് എന്നീ നിലകളിലും ശ്രദ്ധേയയാണ് ലത
മങ്കേഷ്‌കർ.  അറുപതുകളിൽ അഞ്ച് മറാഠി സിനിമകൾക്ക്​ സംഗീതം സംവിധാനം
നിർവഹിച്ചു. 'സാധി മനസ്' എന്ന ചിത്രത്തിന് മികച്ച സംഗീത സംവിധാനത്തിനുള്ള
മഹാരാഷ്ട്ര സർക്കാരി​ന്റെ പുരസ്കാരവും നേടിയിട്ടുണ്ട്. ഹിന്ദിയിലും
മറാഠിയിലുമായി നാലു ചിത്രങ്ങളും നിർമിച്ചു. 1990ൽ ലത നിർമിച്ച് പ്രശസ്ത
ഗാനരചയിതാവായ ഗുൽസാർ സംവിധാനം ചെയ്ത 'ലേക്കിൻ' എന്ന ചിത്രത്തിൽ
അവർ പാടിയ 'യാരാ സീലി സീലി' എന്ന ഗാനത്തിന് ദേശീയ അവാർഡും ലഭിച്ചു.

നിരവധി പുരസ്‌കാരങ്ങളും ഈ ഗായികയെ തേടിയെത്തി. 1958ൽ സലിൽ
ചൗധരിയുടെ സംഗീത സംവിധാനത്തിൽ പുറത്തിറങ്ങിയ 'മധുമതി' എന്ന
ചിത്രത്തിലെ 'ആജാ രെ പർദേസി' എന്ന ഗാനത്തിന് ആദ്യ ഫിലിംഫെയർ അവാർഡ്
നേടി. മികച്ച വനിത പിന്നണി ഗായികയ്ക്കുള്ള ഫിലിംഫെയർ അവാർഡ്​ പിന്നീട്
അഞ്ച് തവണ (1962, 1965, 1969, 1993, 1994) കൂടി നേടി. ജയാ ബച്ചനും സഞ്ജീവ്
കുമാറും അഭിനയിച്ച 'പരിചയ്' എന്ന ഹിന്ദി ചിത്രത്തിലെ 'ബീട്ടി നാ ബിട്ടായി രെഹ്നാ'
എന്ന ഗാനത്തിലൂടെയാണ് ആദ്യ ദേശീയ അവാർഡ് നേടിയത്. മൂന്ന് തവണ (1972,
1974, 1990) മികച്ച ഗായികക്കുള്ള ദേശീയ പുരസ്‌കാരത്തിന്​ അർഹയായി. 12
ബംഗാൾ ഫിലിം ജേർണലിസ്റ്റ് അസോസിയേഷൻ അവാർഡുകൾ കരസ്‌ഥമാക്കി.
2001ൽ ഏറ്റവും വലിയ സിവിലിയൻ പുരസ്​കാരമായ 'ഭാരതരത്​നം' നൽകി രാജ്യം
ലത മ​ങ്കേഷ്​കറെ ആദരിച്ചു. പത്മഭൂഷൺ (1969), പത്മവിഭൂഷൺ (1999),
ദാദാസാഹബ് ഫാൽക്കെ അവാർഡ് (1989),  1993ൽ ഫിലിംഫെയർ ലൈഫ് ടൈം
അച്ചീവ്മെൻറ് അവാർഡ്, ഫ്രഞ്ച് സർക്കാരിന്റെ പരമോന്നത സിവിലിയൻ
ബഹുമതിയായ ലീജിയൻ ഓഫ് ഓണർ എന്നിവയും ലത മങ്കേഷ്‌കറിന്റെ
നേട്ടങ്ങളാണ്.

1999ൽ ലതയെ രാജ്യസഭയിലേക്ക് നാമനിർദേശം ചെയ്​തിരുന്നു. പുതിയ
ഗായകരുടെ വളർച്ചയ്ക്കു കളമൊരുക്കാൻ 1992 മുതൽ ലത ഗാനരംഗത്തുനിന്ന്
ഭാഗികമായി മാറി നിന്നു. ഫൊട്ടോഗ്രഫിയും ക്രിക്കറ്റും വായനയും
പാചകവുമായിരുന്നു ലതയുടെ മറ്റ് ഇഷ്ടങ്ങൾ.




























































